
ОАК Рўйхати 

Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

 

Ижтимоий-гуманитар фанларнинг 

долзарб муаммолари электрон журнали 

1368-сонли гувоҳнома билан давлат 

рўйхатига олинган. 
Муассис: “SCIENCEPROBLEMS TEAM” 

масъулияти чекланган жамият. 

 

Таҳририят манзили: 

Тошкент шаҳри, Яккасарой тумани, Кичик 

Бешёғоч кўчаси, 70/10-уй. Электрон манзил: 

scienceproblems.uz@gmail.com 
Телеграм канал: 

https://t.me/scienceproblems_uz  

Kirish. Insonni har tomonlama barkamol etib tarbiyalash bashariyatning azaliy orzusi 

boʻlib, ajdodlarimiz yosh avlodlarga maʼrifat va madaniyatni oʻrgatish, ularni komillikka 

yetaklash yoʻllari, qonun-qoidalarini izlaganlar. Aristoteldan keyin, Sharq va Gʻarbda “Muallimi 

soniy”, yaʼni “Ikkinchi muallim” nomi bilan mashhur boʻlgan Abu Nasr Forobiy “Fozil odamlar 

shahri”, “Yaxshi xulqlar”, “Baxt-saodatga erishish haqida” kabi asarlarida sardor, liderga xos 

xislatlar haqida yozadi. Forobiy bunday fazilatlar deganda, bilimdonlik, donolik, mulohazalilik 

va vijdonlilik, kamtarlik, jamoa manfaatlarini yuqori qoʻyish, haqiqiy maʼnaviy komillikka 

intilish, adolatli boʻlish kabi xislatlarni tushungan.  

Masalan, fozillar shahrining (davlat nazarda tutilgan) tarkib topishi va unda qanday 

axloqiy sifatdagi shaxsning rahbar boʻlishi tasniflari bugungi demokratik jamiyat qurishning 

bevosita nazariy talablari bilan uygʻun keladi. 

Adabiyotlar sharhi. Abu Nasr Forobiy “Fozil odamlar shahri” asarida liderga xos 

boʻlgan 12 ta xislat haqida quyidagilarni taʼkidlaydi: 

birinchidan, toʻrt muchasi sogʻlom boʻlib, oʻziga yuklangan vazifalarni bajarishda biror 

aʼzosidagi nuqson halal bermasligi lozim, aksincha, u sogʻ-salomatligi tufayli bu vazifalarni oson 

bajarishi lozim; 

ikkinchidan, tabiatan nozik farosatli boʻlib, suhbatdoshining soʻzlarini, fikrlarini tez 

tushunib, tez ilgʻab olishi, shu sohada umumiy ahvol qandayligini aniq tasavvur qila olishi zarur; 

uchinchidan, u anglagan, koʻrgan, eshitgan, idrok etgan narsalarni xotirasida toʻla-toʻkis 

saqlab qolishi, barcha tafsilotlarni unutmasligi zarur; 

toʻrtinchidan, zehni oʻtkir, zukko boʻlib, har qanday narsaning bilinar-bilinmas 

alomatlari va u alomatlari nimani anglatishini tez bilib, sezib olishi zarur; 

beshinchidan, u fikrini aniq tushuntirish maqsadida, uni chiroyli soʻzlar bilan ifodalay 

olishi zarur; 

oltinchidan, u (ustozlardan) taʼlim olishga, bilim, maʼrifatga havasli boʻlishi, oʻqish-

oʻrganish jarayonida sira charchamaydigan, mashaqqatlardan qochmaydigan boʻlishi zarur; 

yettinchidan, yeb-ichishda ochofat boʻlmasligi, aksincha, oʻzini tiya olishi, (qimor yoki 

boshqa) oʻyinlardan zavq, huzur olishdan uzoq boʻlishi zarur; 

sakkizinchidan, u haq va haqiqatni, odil va haqgoʻy odamlarni sevadigan, yolgʻon va 

yolgʻonchilarni yomon koʻradigan boʻlishi zarur; 

toʻqqizinchidan, u oʻz qadrini biluvchi va nomus-oriyatli odam boʻlishi, pastkashlardan 

yuqori turuvchi, tugʻma oliyhimmat boʻlishi, ulugʻ, oliy ishlarga intilishi zarur; 

oʻninchidan, bu dunyo mollariga, dinor va dirhamlarga qiziqmaydigan (mol-dunyo 

ketidan quvmaydigan) boʻlishi zarur; 

oʻn birinchidan, tabiatan adolatparvar boʻlib, odil odamlarni sevadigan, istibdod va 

jabr-zulmni, mustabid va zolimlarni yomon koʻruvchi, oʻz odamlariga ham, begonalarga ham 

haqiqat qiluvchi, barchani adolatga chaqiruvchi, nohaq jabrlanganlarga madad beruvchi, 

barchaga yaxshilikni va oʻzi suygan goʻzalliklarni ravo koʻruvchi boʻlishi zarur. Oʻzi haq ish 

oldida oʻjarlik qilmay, odil ish tutgani holda har qanday haqsizlik va razolatlarga murosasiz 

boʻlishi zarur; 

oʻn ikkinchidan, oʻzi zarur deb hisoblagan chora-tadbirlarni amalga oshirishda 

qatʼiyatli, sabotli, jurʼatli, jasur boʻlishi, qoʻrqoqlik va hadiksirashlarga yoʻl qoʻymasligi zarur[1]. 

Liderlik va boshqaruv haqida soʻz ketganda, buyuk tarixiy shaxs, oʻrta asrning yirik 

davlat arbobi, mohir sarkarda, kuchli va markazlashgan davlat asoschisi, ilm-fan va madaniyat 

homiysi Sohibqiron Amir Temur xususida alohida toʻxtalib oʻtish joiz.  

Muhokama va natija. Tarixdan maʼlumki, Amir Temur 7 yoshga toʻlgach, otasi uni 

oʻqishga beradi. U yoshlik chogʻlaridanoq chavandozlik, ov qilish, kamondan oʻq uzish kabi turli 

mashq va harbiy oʻyinlar bilan mashgʻul boʻlishni yoqtirar edi. Shu asnoda Amir Temur 

tulporlarni saralab ajrata oladigan mohir chavandoz va dovyurak bahodir sifatida voyaga 

yetadi. Uning atrofida bolalikdagi doʻstlari va maktabdoshlari toʻplanishib, birgalikda mashq 

qilar, musobaqalarda ishtirok etishar, asta-sekin harbiy guruhga birlashib, shakllana borishadi. 

Bu guruh orasida Abbos Bahodir, Jahon Shohbek, Kimori Inoq, Sulaymon Shohbek, 

Sayfuddinbek va boshqalar boʻlgan. Keyinchalik ular Amir Temurning safdoshlariga aylanib, 

uning qoʻshinida lashkarboshilik darajasiga koʻtarilganlar. Amir Temur tabiatan ogʻir, bosiq, 

teran fikrli va idrokli, turli fikrni tezda fahmlab oladigan liderlik qobiliyatiga ega inson boʻlgan. 

Shu tufayli oʻspirinlik chogʻlaridayoq tengqurlaridan sadoqatli doʻstlarni atrofiga jalb qila olgan. 

U odob-axloq, iymon-eʼtiqod taʼlim-tarbiya sohasida yuksaklikka erishgan buyuk 

siymolardan biridir. Jahonga mashhur boʻlgan “Temur tuzuklari”da uning ibratli, hayotiy pand-

nasihatlari va purmaʼno oʻgitlarining teranligi, taʼsirchanligi yaqqol namoyon boʻladi. Bu asarni 

davlat boshqaruvida, yoshlarda liderlikka xos xislatlarni va boshqaruv mahoratini 

shakllantirishda beqiyos xazina – qoʻllanma, deya olamiz. 

Sohibqironning davlat boshqaruv tajribasi, liderlik haqidagi ilgʻor gʻoyalari, pand-

nasihatlaridan hozirgi kunda ham dasturulamal sifatida foydalanish mumkin. Bu borada 

Birinchi Prezidentimiz Islom Karimovning “Yuksak maʼnaviyat – yengilmas kuch” asaridagi 

quyidagi soʻzlar alohida eʼtiborga molik: “Sohibqiron Amir Temur haqida alohida toʻxtalishimiz 

tabiiydir. Chunki tengsiz azm-u shijoat, mardlik va donishmandlik ramzi boʻlgan bu mumtoz 

siymo buyuk saltanat barpo etib, davlatchilik borasida oʻzidan ham amaliy, ham nazariy meros 

qoldirdi, ilm-u fan, madaniyat, bunyodkorlik, din va maʼnaviyat rivojiga keng yoʻl ochdi.  

Shaxsan men “Temur tuzuklari”ni har gal oʻqir ekanman, xuddiki oʻzimga qandaydir 

ruhiy kuch-quvvat topgandek boʻlaman. Oʻz ish faoliyatimda bu kitobga takror-takror murojaat 

qilib, undagi hech qachon eskirmaydigan, inson maʼnaviyati uchun bugun ham oziq boʻladigan 

hikmatli fikrlarning qanchalik hayotiy ekaniga koʻp bor ishonch hosil qilganman”[2]. 

Shaxsning liderlik imkoniyatini rivojlantirishning zamonaviy yondashuvlaridan biri 

insonda shakllangan qobiliyatga suyanish va qobiliyatni imkoniyatga qarab namoyon etishdir. 

Bunday yondashuv “vaziyatli liderlik” deb ataladi, unda lider deb tan olingan shaxsning 

umumiy maqsadga erishish yoʻlida muammoli vaziyatda oʻz qobiliyatini namoyon eta olishi 

tushuniladi[3]. Bu nazariyaga binoan, guruh bir necha liderga ega boʻlishi mumkin, kezi 

kelganda, har bir jamoa aʼzosi muammoli vaziyatni hal etish borasida oʻz qobiliyat va 

imkoniyatini namoyish eta oladi. Samarali faoliyat olib boruvchi rahbar oʻz jamoasida aynan 

shunday muhitni yaratishi kerakki, har bir xodim zarur vaziyatda oʻz imkoniyatini ishga solish 

orqali muammoli vaziyatni hal etishda faol qatnashishi va boshqaruv jarayonida ishtirok 

etayotganini anglasin. Buning uchun jamoa har qanday vaziyatni hal etishda masʼuliyatni his 

qiluvchi va professional xodimlarga ega boʻlishi lozim. Shu bilan birga, guruhda shunday 

xodimlar ham borki, ular yuzaga kelgan muammoli vaziyatlarni hal eta oluvchi universal 

qobiliyatga ega.  

Yoshlar liderlariga xos xususiyatlarni quyidagi toifalarga boʻlish mumkin: 



SCIENCEPROBLEMS.UZ-Ижтимоий-гуманитар фанларнинг долзарб муаммолари № S/5 (3)-2023 

 

307 

– ishonch – oʻz bilim va tajribasini qoʻllash;  

– faollik – gʻayrat bilan harakat qila olish; 

– tashabbuskorlik – faollikning ijodiy namoyon boʻlishi, gʻoyalar, takliflarni ilgari 

surish; 

– bilimdonlik – ishni chuqur bilish orqali namoyon qilish; 

– kirishimlilik – oʻzgalar bilan muloqotga tez kirishish, samimiy boʻlish, insonlararo 

muloqotga ehtiyoj; 

– zehnlilik – voqea-hodisaning mohiyatini tezda anglash, uning sabab va natijasini 

oldindan koʻra bilish, eng muhimini aniqlay olish; 

– qunt-matonatlilik – iroda kuchini namoyon qila olish, qatʼiyatlik, ishni yakuniga 

yetkaza olish; 

– dadillik – his-tuygʻu va harakatlarini, ayniqsa, qiyin vaziyatlarda nazorat qila olish; 

– mehnatkashlik – bardoshlilik, murakkab vazifalarni bajara olish qobiliyati; 

– kuzatuvchanlik – ishni koʻra bilish, yoʻl-yoʻlakay muhimini ajratish, mayda-chuyda 

narsalarni fahmlay olish; 

– tartiblilik – oʻz xatti-harakatlarini rejalashtira olish, ketma-ketlikni aniqlay olish; 

– mustaqillik – mulohaza yuritishda mustaqillik, masʼuliyatni oʻz zimmasiga olish. 

Yoshlar liderining oʻziga xos xususiyatlari, yaʼni liderlik isteʼdodining 

boshqalardan farqli koʻrsatkichlari qatorida yana quyidagilarni qayd etish mumkin: 

– tashkilotchilik ziyrakligi – oʻzgalarni tushunish, ularning ichki olamiga kira olish, 

individual fazilati, kayfiyatini inobatga olgan holda masalaga yondashish; 

– faol psixologik taʼsir kuchiga egalik – yuzaga kelgan vaziyatni hisobga olgan holda, 

ularning xususiyatidan kelib chiqib, insonlarga turli usullar bilan taʼsir oʻtkaza olish;  

– liderlik masʼuliyatini oʻziga olish. 

Liderning asosiy xususiyatlaridan biri – yoshlar orasida “bir qadam oldin”da boʻlish. [4] 

U yangiliklardan doimo xabardor, boshqalar uchun ochiq boʻlmagan axborotga ega boʻlishi 

kerak. Barcha jabhada yoki sohada axborotga egalik qilish boshqalardan ustun boʻlish imkonini 

beradi. Lider bunday manbani qayerdan, qanday topishni yaxshi biladi. Bunday axborotga ega 

boʻlmagan oʻspirinlar uning oʻrnini xayol, gumon va shubha bilan toʻldiradi. Ular hayotidagi 

unutilmas kun yoki umuman boʻlmagan voqealar bilan oʻrtoqlashadilar, bunday narsalarni 

yaxshi qabul qiladilar. Shu tariqa oʻspirinning liderlik xususiyatlari oʻz fikrini erkin bildirishida 

namoyon boʻladi. Yoshlar lideri aniq dalil va isbotlar bilan oʻz bilimini boyita oladi. Bunday 

holatda liderga nisbatan ishonch ortadi. 

Yosh liderning yana bir xususiyati shundaki, u oʻziga xos va takrorlanmas fikrlarni dadil 

bildira oladi. U fikrlarini qiziqarli tarzda ifodalaydi va boshqalardan ham dadillik kutadi. 

Bunday xususiyatga ega boʻlgan liderga yoshlar ishonadi va unga ergashadi. Shuning uchun 

yoshlarga liderlik xususiyatlari bilan birga axloqiy qoidalar asosi va koʻnikmalarini singdirish 

hamda har bir xatti-harakatning natija va oqibatlarini anglashni oʻrgatish kerak. Bu, oʻz 

navbatida, barkamol, yetuk insonni shakllantirish imkonini beradi. Yoshlar va oʻspirinlar ichida 

turli ijtimoiy guruhlar, harakatlarga aʼzo boʻlish alohida ahamiyat kasb etadi. 

Rahbar uchun zarur xususiyatlardan yana biri – shaxsning oʻziga boʻlgan ishonchi. Oʻziga 

ishonchi boʻlmagan rahbar vaziyat oʻzgarishi sababli oʻz qarorini oʻzgartirishi tabiiy. Bunday 

jamoada xodimlar oʻz rahbarini suyanchiq sifatida koʻrmaydilar. Lider ijtimoiy, iqtisodiy va 

huquqiy holatlarda sherigi yoki hamkorida ishonch uygʻotishi, ishning muvaffaqiyatiga kafolat 

berishi, masʼuliyatni his etishi zamonaviy rahbar uchun muhim fazilat ekanini anglashi lozim. 

Bu jarayonda “ishonch” tushunchasi asosiy oʻrin egallaydi. 

Shu nuqtai nazardan qaraganda, lider shaxs tugʻma qobiliyatining yetarli darajada 

shakllanganligi bilan xarakterlanadi. Yuqorida aytganimizdek, liderning asosiy 

xususiyatlaridan biri – guruh manfaati haqida gʻamxoʻrlik. Shuning uchun “lider” taʼrifidagi 

asosiy maʼno shaxsning vaziyatni muvaffaqiyatli hal eta olish qobiliyati va guruh maqsadi 

yoʻlidagi jonbozligi deb tushunilishi mumkin. 

Liderlikni rivojlantirish aniq maqsadga yoʻnaltirgan holda tegishli koʻnikmalarni 

shakllantirish hamda mustahkamlashdir. Yoshlar tashkilotida liderlik bilan boshqarish 

muammosining ushbu jihati liderlik qobiliyatini oʻrgatish hamda oʻzi ham oʻrganish, 

motivlashtirish, treninglar va amaliy tajriba orqali yanada rivojlantirish imkonini hisobga oladi. 

Yoshlar tashkilotida yoshi, jinsi, millati va mavqeyi turlicha boʻlgan lider ijodkorlar 

uchraydi, masalan: 

– harakatga keltiruvchi tashkilotchilar (rasmiy) liderlar;  

– ruhiy kayfiyatga chorlovchi (daʼvatkor) liderlar;  

– tashabbuskor (ijodkor) liderlar;  

– bilimdon (ilmiy salohiyatli) liderlar;  

– mohir, ishbilarmon, ishni hammadan yaxshi (sifatli) bajara oladigan liderlar.  

Yoshlar toifasining “oʻquvchi yoshlar” guruhiga 14 yoshdan 21 yoshgacha va undan katta 

boʻlgan umumiy oʻrta taʼlim-maktab, akademik litsey va kasb-hunar kolleji oʻquvchilari hamda 

oliy taʼlim muassasalari talabalari kiradi. 

Xulosa. Xulosa qilib aytganda, barcha taʼlim tizimida yoshlarning ijodiy isteʼdodlarini 

rivojlantirishga katta eʼtibor qaratish lozim. Oʻqituvchilarning asosiy vazifalaridan biri – 

yoshlarning tashabbuslari, innovatsion gʻoya va fikrlarini, isteʼdod va iqtidorini oʻz vaqtida 

koʻra olishi va uni roʻyobga chiqarish uchun koʻmakdosh boʻlish. 

Yoshlarda liderlik qobiliyati va boshqaruv mahoratini rivojlantirish orqali yuksak 

maʼnaviyatli yetakchi yoshlarni tarbiyalash, ularni mamlakatimiz taraqqiyoti va uning istiqboli 

uchun yoʻnaltirish talab etiladi. Bunda quyidagi vazifalarni bajarish lozim: 

– yetakchi va liderlik xususiyatlarini shakllantirishning ilmiy-nazariy asoslarini 

chuqur oʻrganish; 

– davlatimiz tomonidan yoshlarda liderlik qobiliyatini shakllantirish va boshqaruv 

mahoratini rivojlantirish sohasida olib borilayotgan ishlarni tizimli tahlil qilish; 

– yoshlarda liderlik xususiyatlarini shakllantirishga taʼsir etuvchi turli ehtiyoj va 

omillarni oʻrganish; 

– yoshlar faolligini yanada oshirish orqali liderlik qobiliyati va boshqaruv mahoratini 

rivojlantirishda ularning yangi qirralarini yuzaga chiqarish va h.k. 

